
Shri Shankara Kavacham

శ్రీశఙ్కరకవచమ్

ఐశ్వరం పరమం తత్త్వమాదిమధ్యాన్తవర్జితమ్  ।
ఆధారం సర్వభూతానామనాధారమవిక్రియమ్  ॥ ౧॥
అనన్తానన్దబోధామ్బునిధిమద్భుతవిక్రమమ్   ।
అమ్బికాపతిమీశానమనీశం ప్రణమామ్యహమ్  ॥ ౨॥
ఏకదా మునయః సర్వే ద్వారకాం ద్రష్టుమాగతాః   ।
వాసుదేవం చ సోత్కణ్ఠాః  కృష్ణదర్శనలాలసాః  ॥ ౩॥
తతః స భగవాన్ ప్రీతః  పూజాం చక్రే యథావిధి ।
తేషామాశీస్తతో గృహ్య బహుమానపురఃసరమ్ ॥ ౪॥
తైః  పృష్టః  కథయామాస కుమారప్రభవం  చ యత్ ।
చరితం భూమిభారఘ్నం లోకానన్దకరం  పరమ్ ॥ ౫॥
మార్కణ్డేయముఖాః  సర్వే మాధ్యాహ్నికక్రియోత్థితాః   ।
కృష్ణః  స్నానమథో చక్రే మృదక్షతకుశాదిభిః ॥ ౬॥
సూర్యోపస్థానసన్ధ్యాం   చ స్మృతిధర్మమనుస్మరన్ ।
శివపూజాం తతః కృష్ణో గన్ధపుష్పాక్షతాదిభిః  ॥ ౭॥
చకార విధివద్భక్త్యా నమస్కారయుతాం శుభామ్ ।
జయ శఙ్కర సోమేశ రక్ష రక్షేతి చాబ్రవీత్  ॥ ౮॥
జజాప శివసాహస్రం  భక్తిముక్తిప్రదం   విభోః ।
అనన్యమానసః శాన్తః పద్మాసనగతః శుచిః ॥ ౯॥
తతస్తే విస్మయాపన్నా దృష్ట్వా  కృష్ణవిచేష్టితమ్   ।
మార్కణ్డేయోఽవదత్  కృష్ణం  బహుశో మునిసమ్మితమ్ ॥ ౧౦॥
మార్కణ్డేయః  -
త్వం కృష్ణ కమలాకాన్తః పరమాత్మా జగద్గురుః  ।
భవత్పూజ్యః కథం శమ్భురేతత్సర్వం వదస్వ మే ॥ ౧౧॥

శ్రీశఙ్కరకవచమ్

శ్రీకృష్ణ  ఉవాచ -

సాధు సాధు మునే పృష్టం  హితాయ సకలస్య చ ।
అజ్ఞాతం  తవ నాస్త్యేవ తథాపి చ వదామ్యహమ్ ॥ ౧౨॥
దైవతం  సర్వలోకానాం సర్వకారణకారణమ్ ।
జ్యోతిర్యత్పరమానన్దం  సావధానమతిః శ‍ృణు ॥ ౧౩॥
విశ్వసాధనమీశానం గుణాతీతమజం పరమ్ ।
జగతస్తస్థుషో  హ్యాత్మా మమమూలం మహామునే ॥ ౧౪॥
యోదేవః సర్వదేవానాం ధ్యేయః పూజ్యః సదాశివః ।
స శివః స మహాదేవః శఙ్కరశ్చ నిరఞ్జనః  ॥ ౧౫॥
తస్మాన్నాన్యః పరో దేవస్త్రిషు  లోకేషు విద్యతే ।
సర్వజ్ఞః  సర్వగః శక్తః  సర్వాత్మా సర్వతోముఖః ॥ ౧౬॥
పఠ్యతే సర్వసిద్ధాన్తైర్వేదాన్తైర్యో    మునీశ్వర ।
తస్మిన్ భక్తిర్మహాదేవే మమ ధాతుశ్చ నిర్మల ॥ ౧౭॥
మహేశః పరమం బ్రహ్మ  శాన్తః సూక్ష్మః పరాత్పరః ।
సర్వాన్తరః సర్వసాక్షీ చిన్మయస్తమసః పరః ॥ ౧౮॥
నిర్వికల్పో నిరాభాసో నిఃసఙ్గో నిరుపద్రవః  ।
నిర్లేపః  సకలాధ్యక్షో మహాపురుష ఈశ్వరః ॥ ౧౯॥
తస్య చేచ్ఛాభవత్ పూర్వం జగత్స్థిత్యన్తకారిణీ   ।
వామాఙ్గాదభవం  తస్య సోఽహం విష్ణురితి  స్మృతిః ॥ ౨౦॥
జనయామాస ధాతారం దక్షిణాఙ్గాత్  సదాశివః ।
మధ్యతో రుద్రమీశానం  కాలాత్మా పరమేశ్వరః ॥ ౨౧॥

తపస్తపన్తు భో వత్సా అబ్రవీదితి  తాన్ శివః ।
స్తుత్వా తు విధివత్ స్తోత్రైః  ప్రణమ్య  చ పునః పునః ।

తతస్తే శివమాత్మానం ప్రోచుః  సంయతమానసాః ॥ ౨౨॥
బ్రహ్మవిష్ణురుద్రా   ఊచుః -
తపః కేన ప్రకారేణ  కర్తవ్యం పరమేశ్వర ।
బ్రూహి  సర్వమశేషేణ స్వాత్మానం వేత్సి నాపరః ॥ ౨౩॥
మహాదేవ ఉవాచ -

కాయేన మనసా వాచా ధ్యానపూజాజపాదిభిః ।
కామక్రోధాదిరహితం  తపః కుర్వన్తు భో సురాః ॥ ౨౪॥
దేవా ఊచుః -
త్వయాయత్కథితం శమ్భో దుర్జ్ఞేయమజితాత్మభిః  ।
సౌమ్యోపాయమథో బ్రహ్మన్  వద కారుణ్యవారిధే ॥ ౨౫॥
శఙ్కర ఉవాచ -

శ‍ృణుధ్వం సర్వపాపఘ్నం భుక్తిముక్తిప్రదం  నృణామ్ ।
సహస్రనామ  సద్విద్యాం జపన్తు మమ సువ్రతాః  ॥ ౨౬॥
యయా సంసారమగ్నానాం ముక్తిర్భవతి శాశ్వతీ ।
శ‍ృణ్వన్తు తద్విధానం తు మహాపాతకనాశనమ్ ॥ ౨౭॥
పఠతాం శ‍ృణ్వతాం సద్యో ముక్తిః స్యాదనపాయినీ ।
బ్రహ్మచారీ  కృతస్నానః శుక్లవాసా  జితేన్ద్రియః  ॥ ౨౮॥
భస్మధారీ మునిర్మౌనీ పద్మాసనసమన్వితః ।
ధ్యాత్వా మాం సకలాధీశం నిరాకారం నిరీశ్వరమ్ ॥ ౨౯॥
పార్వతీసహితం శమ్భుం జటామకుటమణ్డితమ్  ।
వసానం చర్మ వైయాఘ్రం   చన్ద్రార్ధకృతశేఖరమ్   ॥ ౩౦॥
త్ర్యమ్బకం  వృషభారూఢం కృత్తివాససముజ్జ్వలమ్  ।
సురార్చితపదద్వన్ద్వం  దివ్యభోగం సుసున్దరమ్  ॥ ౩౧॥
బిభ్రాణం  సుప్రసన్నం  చ కుఠారవరదాభయమ్ ।
దురన్తం కమలాసీనం నాగయజ్ఞోపవీతినమ్  ॥ ౩౨॥
విశ్వకాయం చిదానన్దం  శుద్ధమక్షరమవ్యయమ్  ।
సహస్రశిరసం  శమ్భుమనన్తకరసంయుతమ్ ॥ ౩౩॥
సహస్రచరణం  దివ్యం సోమసూర్యాగ్నిలోచనమ్ ।
జగద్యోనిమజం బ్రహ్మ  శివమాద్యం సనాతనమ్ ॥ ౩౪॥
దంష్ట్రాకరాలం  దుష్ప్రేక్షం సూర్యకోటిసమప్రభమ్  ।
నిశాకరకరాకారం భేషజం భవరోగిణామ్ ॥ ౩౫॥
పినాకినం విశాలాక్షం పశూనాం పతిమీశ్వరమ్ ।
కాలాత్మానం కాలకాలం దేవదేవం మహేశ్వరమ్ ॥ ౩౬॥

జ్ఞానవైరాగ్యసమ్పన్నం   నిత్యానన్దమయం  పరమ్ ।
శాశ్వతైశ్వర్యసమ్పూర్ణం   మహాయోగీశ్వరేశ్వరమ్ ॥ ౩౭॥
సమస్తశక్తిసమ్పన్నం  పుణ్యకాయం దురాసదమ్ ।
తారకం బ్రహ్మ  సమ్పూర్ణమణీయాంసం  మహత్తరమ్ ॥ ౩౮॥
యతీనాం పరమం బ్రహ్మ  యతీనాం తపసః ఫలమ్ ।
సంయమీహృత్సమాసీనం తపస్విజనసంవృతమ్ ॥ ౩౯॥
విధీన్ద్రవిష్ణునమితం   మునిసిద్ధనిషేవితమ్  ।
మహాదేవం మహానన్దం  దేవానామపి దైవతమ్  ॥ ౪౦॥
శాన్తం పవిత్రమోఙ్కారం  జ్యోతిషాం జ్యోతిరుత్తమమ్ ।
శఙ్కరో మే శిరః పాతు లలాటం భాలలోచనః ॥ ౪౧॥
విశ్వచక్షుర్దృశౌ  పాతు రుద్రః  పాతు భ్రువౌ  మమ ।
గణ్డౌ పాతు మహేశానః శ్రుతీ  రక్షతు పూర్వజః ॥ ౪౨॥
కపోలౌ మే మహాదేవః పాతు నాసాం సదాశివః ।
ముఖం పాతు హవిర్భోక్తా ఓష్ఠౌ పాతు మహేశ్వరః ॥ ౪౩॥
దన్తాన్ రక్షతు దేవేశస్తాలూ సోమకలాధరః ।
రసనాం పరమానన్దః  పాతు శఙ్ఖౌ శివాప్రియః  ॥ ౪౪॥
చుబుకం పాతు మే శమ్భుః శ్మశ్రుం  శత్రువినాశనః  ।
కుచం పాతు భవః కణ్ఠం  నీలకణ్ఠోఽవతు  ధ్రువమ్  ॥ ౪౫॥
స్కన్ధౌ స్కన్దపతిః  పాతు బాహూపాతు మహాభుజః ।
ఉపబాహూ మహావీర్యః కరౌ విబుధసత్తమః ॥ ౪౬॥
అఙ్గులీః  పాతు పఞ్చాస్యః పర్వాణి చ సహస్రపాత్  ।
హృదయం పాతు సర్వాత్మా స్తనౌ పాతు పితామహః ॥ ౪౫॥
ఉదరం హుతభుక్ పాతు మధ్యం మే మధ్యమేశ్వరః ।
కుక్షిం పాతు భవానీశః పృష్ఠం  పాతు కులేశ్వరః ॥ ౪౮॥
ప్రాణాన్  మే ప్రాణదః  పాతు నాభిం భీమః కటిం విభుః ।
సక్థినీ  పాతు మే భర్గో జానునీ జనతాధిపః ॥ ౪౯॥
జఙ్ఘే పురరిపుః పాతు చరణౌ భవనాశనః ।
శరీరం పాతు మే శర్వో బాహ్యమాభ్యన్తరం శివః ॥ ౫౦॥

ఇన్ద్రియాణి  హరః పాతు సర్వత్ర జయవర్ధనః  ।
పూర్వే దిశి మృడః పాతు దక్షిణే యమసూదనః ॥ ౫౧॥
వారుణ్యాం సలిలాధీశ ఉదీచ్యాం మే మహీధరః ।
ఐశాన్యాం పాతు భూతేశ ఆగ్నేయ్యాం రవిలోచనః ॥ ౫౨॥
నైరృత్యాం  భూతభృత్ పాతు వాయవ్యాం బలవర్ధనః  ।
ఊర్ధ్వం  పాతు మఖద్వేషీ హ్యధః సంసారనాశనః ॥ ౫౩॥
సర్వతః సుఖదః పాతు బుద్ధిం  పాతు సులోచనః ।
ఏవం న్యాసాదికం కృత్వా సాక్షాచ్ఛమ్భుమయో భవేత్ ॥ ౫౪॥
నమో హిరణ్యబాహ్వాది పఠేన్మన్త్రం  తు భక్తిమాన్ ।
సద్యోజాతాదిభిర్మన్త్రైర్నమస్కుర్యాత్సదాశివమ్  ॥ ౫౫॥
॥ ఇతి శ్రీశఙ్కరకవచం  సమ్పూర్ణమ్  ॥

